
ACTA BENEDICTI PP. XVI

DECLARATIO SUMMI PONTIFICIS

De muneris Episcopi Romae, Successoris Sancti Petri abdicatione.

Fratres carissimi,

Non solum propter tres canonizationes ad hoc Consistorium vos convo-

cavi, sed etiam ut vobis decisionem magni momenti pro Ecclesiae vita

communicem. Conscientia mea iterum atque iterum coram Deo explorata

ad cognitionem certam perveni vires meas ingravescente aetate non iam

aptas esse ad munus Petrinum aeque administrandum.

Bene conscius sum hoc munus secundum suam essentiam spiritualem

non solum agendo et loquendo exerceri debere, sed non minus patiendo et

orando. Attamen in mundo nostri temporis rapidis mutationibus subiecto et

quaestionibus magni ponderis pro vita fidei perturbato ad navem Sancti

Petri gubernandam et ad annuntiandum Evangelium etiam vigor quidam

corporis et animae necessarius est, qui ultimis mensibus in me modo tali

minuitur, ut incapacitatem meam ad ministerium mihi commissum bene

administrandum agnoscere debeam. Quapropter bene conscius ponderis

huius actus plena libertate declaro me ministerio Episcopi Romae, Successo-

ris Sancti Petri, mihi per manus Cardinalium die 19 aprilis MMV commisso

renuntiare ita ut a die 28 februarii MMXIII, hora 20, sedes Romae, sedes Sancti

Petri vacet et Conclave ad eligendum novum Summum Pontificem ab his

quibus competit convocandum esse.

An. et vol. CV 1 Martii 2013 N. 3

Fratres carissimi, ex toto corde gratias ago vobis pro omni amore et

labore, quo mecum pondus ministerii mei portastis et veniam peto pro

omnibus defectibus meis. Nunc autem Sanctam Dei Ecclesiam curae

Summi eius Pastoris, Domini nostri Iesu Christi confidimus sanctamque

eius Matrem Mariam imploramus, ut patribus Cardinalibus in eligendo

novo Summo Pontifice materna sua bonitate assistat. Quod ad me attinet

etiam in futuro vita orationi dedicata Sanctae Ecclesiae Dei toto ex corde

servire velim.

Ex Aedibus Vaticanis, die 10 mensis februarii MMXIII.

BENEDICTUS PP. XVI

LITTERAE DECRETALES

I

Quibus Beatae Mariae a Monte Carmelo Sallés y Barangueras Sanctorum honores

decernuntur.

BENEDICTUS EPISCOPUS

servus servorum dei

ad perpetuam rei memoriam

« Apprehenderem te et ducerem in domum matris meae; ibi me doceres »

(Ct 8, 2).

Divina Sapientia Mariam a Monte Carmelo ad vitam puellis instituendis

compulit atque hac de causa ad Congregationem Sororum Conceptionistarum

Missionariarum ab Institutione condendam.

Beata in oppido Vic Barcinonensis provinciae die IX mensis Aprilis anno

MDCCCXLVIII orta est atque duos post dies est baptizata eique Mariae Carme-

litidis nomen est inditum. In familia perquam religiosa adolevit. Eius pater

Iosephus Sallés tertiarius Franciscalis atque mater Francisca Barangueras

tertiaria Carmelitana erant. Paulo post quam primo ad sacrum convivium

accessit, sanctuarium Montiserrati invisens, Deum se ad vitam religiosam

vocantem animadvertit. Tum Beata, tum soror Melchora, quae in Carmelum

Dertosanum erat ingressa, parentum adversitatem vincere debuerunt, quippe

qui eas sponsas ac matresfamilias vidissent. Sed alteram spiritalem matris

formam Mariae Carmelitidi comparabat Dominus. Postquam ad vitam

religiosam de sua vocatione cum spiritali moderatore egit, anno MDCCCLXIX

novitiatum Religiosarum Adoratricum Sanctissimi Sacramenti et Caritatis

et Gratiae Barcinonensem est ingressa. Inter Adoratrices desiderium sese

consecrandi et erga Eucharistiam devotionem altius perpendit, quae una

cum mysterii Mariae Immaculatae contemplatione, eius spiritalitatem effin-

gent. Attamen non animadvertit ad acris animi puellas recuperandas se vo-

cari, quod est proprium sororum Adoratricum. Mariae omnis labis expertis

sub lumine, parvulorum institutionem praecipuum putavit instrumentum ut

Divinae Providentiae consilium a peccato arcendi extollendique mulierem,

quo munus sustineret operosius usque in societate, adimpleretur. Dicere sole-

bat: « Ad bonos fines obtinendos bonis principiis opus est ». Sic Adoratricum

novitiatum deseruit, Tertiariarum Dominicanarum novitiatum est ingressa,

postea Dominicanarum Annuntiatae, quas paulo ante sanctus Franciscus Coll,

O.P., condiderat. Hae feminis instituendis operam dabant atque complures

annos hoc munus ea sustinuit. Eius educatricis vocatio una cum Spiritus

Sancti donis consumabatur atque pedetemptim necessitatem detexit quasdam

lacunas complendi: Institutum plene Ecclesiae applicandi atque mulieribus

ipsius aetatis ampliorem institutionem praebendi, sive ad materiam, sive ad

culturam tam religiosam quam generalem quod attinet. Complures post diffi-

cultates, a suo moderatore spiritali suffulta et erga Episcopum oboedientia,

multas post precationes discretionemque, una cum septem sociis ex Domini-

canarum Instituto est egressa, ut die XV mensis Octobris anno MDCCCXCII Burgi

novum vitae consecratae genus, sub nomine Religiosarum Conceptionistarum

Sancti Dominici, conderet, quae hodie Conceptionistae Missionariae ab

Institutione appellantur. Ad eius desiderium, novum Institutum primum

dioecesanam comprobationem obtinuit postque, anno MCMVIII, sanctus Pius X

Decretum Laudis concessit. Suas filias beata monebat: « Cisternae estote, quae

studio et precatione, scientia et virtutibus implentur, quae postea diffundan-

tur ». Precatione ac praesertim eucharistica adoratione sustentata, breviter

scholas non modo in Hispania, sed etiam in Francogallia et America consti-

tuit. Institutionis rationem ex amore in Virginem Immaculatam traxit. Eius

discipulae rettulerunt « satis esse in sacello eam videre ut propria eucharisticae

praesentiae fides roboraretur ». Cum novis domibus condendis in Italia et

Brasilia operam daret, diro morbo est correpta, quem christiana remissione

multisque poenis toleravit. Die XXV mensis Iulii anno MCMXI Matriti, festo die

sancti Iacobi Apostoli, obiit, magna ad funera comitante caterva, quod

amplae agnitaeque sanctitatis famae fuit signum.

Beatificationis causae Processus canonicus in archidioecesi Matritensi an-

nis MCMXLVIII-MCML est celebratus. Die XVII mensis Decembris anno MCMXCVI

beatus Ioannes Paulus II Decretum de virtutibus heroum in modum exercitis

et die VIII mensis Decembris anno MCMXCVII Decretum super miro foras emisit.

Idem Summus Pontifex die XV mensis Martii anno MCMXCVIII beatificationis

ritum egit. Pro canonizatione sanatio adlata est quae mira est putata. Medici

Consultores Congregationis de Causis Sanctorum in Congressione die XXX

mensis Iunii anno MMXI eam consideraverunt ad scientiam inexplicabilem

atque Theologi Consultores in Congressione particulari die VIII mensis Octo-

bris anno MMXI faventia suffragia tulerunt. Patres Cardinales Episcopique

verum miraculum iudicarunt sanationem in Sessione Ordinaria die VI mensis

Decembris anno MMXI. In Consistorio igitur, die XVIII mensis Februarii anno

MMXII habito, Nos Ipsi decrevimus canonizationem beatae Mariae a Monte

Carmelo, saeculari nomine Carmelitis Sallés y Barangueras appellatae, die

XXI mensis Octobris anno MMXII celebrandam.

Hodie igitur in foro Petriano inter sollemnia hanc pronuntiavimus formu-

lam: Ad honorem Sanctae et Individuae Trinitatis, ad exaltationem fidei

catholicae et vitae christianae incrementum, auctoritate Domini nostri Iesu

Christi, beatorum Apostolorum Petri et Pauli ac Nostra, matura deliberatio-

ne praehabita et divina ope saepius implorata, ac de plurimorum Fratrum

Nostrorum consilio, Beatos Iacobum Berthieu, Petrum Calungsod, Ioannem

Baptistam Piamarta, Mariam a Monte Carmelo Sallés y Barangueras,

Mariam Annam Cope, Catharinam Tekakwitha et Annam Schäffer Sanctos

esse decernimus et defmimus, ac Sanctorum Catalogo adscribimus, statuentes

eos in universa Ecclesia inter Sanctos pia devotione recoli debere. In nomine

Patris et Filii et Spiritus Sancti.

Quae autem his Litteris decrevimus, nunc et in posterum rata et firma

esse volumus, contrariis quibuslibet rebus minime obstantibus.

Datum Romae apud S. Petrum, die vicesimo primo mensis Octobris, anno

Domini bis millesimo duodecimo, Pontificatus Nostri octavo.

EGO BENEDICTUS

Catholicae Ecclesiae Episcopus

Marcellus Rossetti, Protonot. Apost.

Loco e Plumbi

In Secret. Status tab., n. 208.244

II

Quibus Beatae Mariae Annae Cope Sanctorum honores decernuntur.

BENEDICTUS EPISCOPUS

servus servorum dei

ad perpetuam rei memoriam

« Valde esurio laborem atque toto pectore cupio inter selectos adnume-

rari... nihil timeo morbi; quinimmo summum erit mihi gaudium si derelictis

leprosis succurrere possem » (ex epistula Mariae Annae Cope ad Patrem

Leonor Fouesnel, SSCC, die XII mensis Iulii anno MDCCCLXXXIII scripta). His

simplicibus verbis, Mater Maria Anna Molocaiensis, sicut aegri insulae eam

vocabant, propositum sui ardoris missionalis omniumque suorum nisuum

rationem expressit: amare scilicet et curare derelictos pueros Dei qui morbum

leprae in insula Molokai patiebantur.

Beata Maria Anna Cope, nomine Barbara Koob, nata est die XXIII mensis

Ianuarii anno MDCCCXXXVIII in oppido vulgo Heppenheim in Germania, quinta

ex decem liberis Petri Koop, agricolae, et Barbarae Witzenbacher, alterius

eius uxoris. Sequenti die, sacris Baptismi aquis est abluta apud ecclesiam

paroecialem Sancti Petri. Periculo vero egestatis increbrescente, familia emi-

gravit in Civitates Foederatas Americae Septentrionalis anno MDCCCXXXIX

sedemque constituit in oppido Utica in Civitate Novi Eboraci. Mutato,

prout plerumque illo tempore fiebat, cognomine in linguam Anglicam, familia

deinde « Cope » vocari coepta est.

Quamvis opibus tenuis, familia Barbarae locuples fide ac amore tam sibi

tam proximis erat. Parentes sacramenta sedulo suscipiebant apud ecclesiam

paroecialem Sancti Ioseph et liberi scholam paroecialem frequentabant.

Barbara ipsa iam ab aetate quindecim annorum percipiebat vocationem ad

vitam religiosam amplectendam. Eo quod pater eius infirmatus est, in fabrica

eam operari oportuit ut adiumentum familiae praestaret.

Anno autem MDCCCLXII, defuncto patre, Barbara se adiunxit Congregatio-

ni Sororum Tertii Ordinis Franciscani, quae hodie appellatur Sororum Sancti

Francisci Syracusarum. Die XIX mensis Novembris anno MDCCCLXII, assumpto

nomine Mariae Annae, habitum religiosum induit. Sequenti anno vota

perpetua nuncupavit. Deinde per decem annos Soror Maria Anna suae

Congregationi deserviit ut Moderatrix conventus, Directrix scholae necnon

Administratrix valetudinarii. Anno MDCCCLXVI, sociam praestitit operam in

valetudinario Sanctae Elisabethae in Utica condendo et, anno MDCCCLXIX,

Syracusis illo Sancti Iosephi. Die XXVII mensis Decembris anno MDCCCLXXVII,

Soror Maria Anna facta est secunda Moderatrix Generalis Sororum Beati

Francisci, quod ad officium etiam cooptata est mense Iulio anni MDCCCLXXXI.

Anno autem MDCCCLXXXIII, Rex Kalakaua sacrorum Antistites Catholicae

Ecclesiae rogavit ut quaererent sorores religiosas quae leprosos in Regno

Havaiano curarent. Congregatio Sororum Beati Francisci hoc opus libenter

suscepit et Beata Maria Anna profecta est cum sex sororibus destinatis

ad hanc missionem in Insulis Sandvichensibus. Mense Novembri anni

MDCCCLXXXIII advenerunt in terram Honolulensem. Beata Maria Anna adhor-

tante, anno MDCCCLXXXIV Sorores Franciscanae propagarunt opus ad insulam

Maui ubi condiderunt valetudinarium in Malulani necnon scholam Beati

Antonii in Wailuku. Sequenti anno hospitium fundavit pro puellis lepra

infectis. Discrimine leprosorum exsulum penitus transfixa, anno MDCCCLXXXV

Beata Maria Anna petiit ut illic cum sororibus manere posset atque modera-

tionem Congregationis deponere. Petitione accepta, nominata deinde est

Moderatrix missionis.

Anno MDCCCLXXXVIII, Beata Maria Anna, una cum sororibus, monasterium

instituit apud communitatem nomine Kalaupapa in insula Molokai, ubi cu-

ram susceperunt domus «Bishop Home » appellatae, cuius finis erat innuptas

et puellas lepra affectas protegere. Triginta relictos sibi annos eo in loco

transegit. Eodem anno collaborare incepit cum sancto Damiano de Veuster,

qui a patientibus appellari solebat Pater Damianus Molocaiensis. Ille,

priusquam mortem occumberet mense Aprili anno MDCCCLXXXIX, rogavit Bea-

tam Mariam Annam ut ipsa domum «Boys Home », postea «Baldwin House »

appellatam, in comitatu Kalawao administraret, quo munere sex per annos

functa est. Deinde, rebus domesticis in melius redactis, gubernaculum eius

Congregationi Sacrorum Cordium commendavit et ad domum «Bishop

Home » revertit. Amplitudine, securitate, necnon familia et amicis relictis,

Beata Maria Anna suam novam amplexa est vitam quo alacrius patientibus

deserviret eorumque aerumnas sublevaret.

Hydropesia afflicta, Beata Anna Maria ultimos tres annos vitae suae sella

rotali detenta est. Die IX mensis Augusti anno MCMXVIII, aetate LXXX anno-

rum, in insula Molokai pie ad aeternam vitam transiit.

Mense Augusto anno MCMLXXXIII, causa canonizationis Beatae Annae Ma-

riae incepta est in dioecesi Honolulensi. Die XIX mensis Aprilis anno MMIV,

beatus Ioannes Paulus II, Decessor Noster fel. rec., Congregationi pro Causis

Sanctorum iussit ut Decretum super heroicis virtutibus Servae Dei ederet.

Ipse Beatissimus Pater, die XX mensis Decembris anno MMIV, Decretum

subsignavit quo confirmavit miraculum per intercessionem Beatae a

Deo verum patratum. A Iosepho S.R.E. Cardinale Saraiva Martins, tunc

Praefecto Congregationis de Causis Sanctorum, ritus beatificationis Annae

Mariae in Basilica Petriana die XIV mensis Maii anno MMV peractus est.

Ad canonizationem quod attinet, Consilium Medicum Congregationis de

Causis Sanctorum in sessione diei XVI mensis Iunii anno MMXI sanationem

cuiusdam mulieris celerem, completam, duraturam atque inexplicabilem

secundum scientiam fuisse affirmavit. Consultores Theologi, in Congressu

Peculiari die VIII mensis Octobris MMXI habito, eandem sanationem recogno-

verunt a Deo patratam esse per intercessionem Beatae Mariae Annae Cope.

Die VI insequentis mensis Decembris eodem anno, Cardinales et Episcopi, qua

sodales Congregationis de Causis Sanctorum, in Sessione Ordinaria congrega-

ti, posito dubio an de miraculo divinitus patrato constaret necnon per inter-

cessionem Beatae Mariae Annae esset effectum, responsum affirmativum

protulerunt. Nos Ipsi decrevimus ut Congregatio de Causis Sanctorum

Decretum super miro promulgaret die XIX mensis Decembris anno MMXI.

Sollemni in Consistorio die XVIII mensis Februarii anni MMXII habito, senten-

tiam Patrum Cardinalium et Episcoporum Consistorii approbavimus itemque

nuntiavimus canonizationem Beatae Mariae Annae Cope celebrandam esse

die XXI mensis Octobris anno MMXII in area ante Basilicam Petrianam. Hodie

igitur hanc formulam inter Sacra protulimus:

Ad honorem Sanctae et Individuae Trinitatis, ad exaltationem fidei ca-

tholicae et vitae christianae incrementum, auctoritate Domini nostri Iesu

Christi, beatorum Apostolorum Petri et Pauli ac Nostra, matura deliberatio-

ne praehabita et divina ope saepius implorata, ac de plurimorum Fratrum

Nostrorum consilio, Beatos Iacobum Berthieu, Petrum Calungsod, Ioannem

Baptistam Piamarta, Mariam a Monte Carmelo Sallés y Barangueras,

Mariam Annam Cope, Catharinam Tekakwitha et Annam Schäffer Sanctos

esse decernimus et definimus, ac Sanctorum Catalogo adscribimus, statuentes

eos in universa Ecclesia inter Sanctos pia devotione recoli debere. In nomine

Patris et Filii et Spiritus Sancti.

Quae autem his Litteris decrevimus, nunc et in posterum rata et firma

esse volumus, contrariis quibuslibet rebus minime obstantibus.

Datum Romae apud S. Petrum, die vicesimo primo mensis Octobris, anno

Domini bis millesimo duodecimo, Pontificatus Nostri octavo.

EGO BENEDICTUS

Catholicae Ecclesiae Episcopus

Marcellus Rossetti, Protonot. Apost.

Loco e Plumbi

In Secret. Status tab., n. 205.850

CONSTITUTIONES APOSTOLICAE

I

CAMETANENSIS

In Brasilia nova conditur dioecesis Cametanensis.

BENEDICTUS EPISCOPUS

servus servorum dei

ad perpetuam rei memoriam

Sinentibus rerum adiunctis et condicionibus, Sancta Sedes fovet emolu-

mentum catholicarum per orbem communitatum. Cum ergo praelatura

territorialis Cametanensis per divinam gratiam recentioribus his temporibus

numero christifidelium operibusque religiosis ac civilibus haud parum incre-

mentum ceperit, Venerabilis Frater Iesus Maria Cizaurre Berdonces, O.A.R.,

Episcopus Praelatus eiusdem dicionis, audita Conferentia Nationali Episco-

porum Brasiliensium, nuper postulavit ab Apostolica Sede ut Ecclesia haec

praelaticia ad gradum et dignitatem dioecesis eveheretur. Quamobrem Nos,

praehabito favorabili voto Venerabilis Fratris Ioannis d’Aniello, Archie-

piscopi titulo Paestumensis et in Brasilia Apostolici Nuntii, de consilio

Congregationis pro Episcopis, huiusmodi inceptum, animarum saluti profu-

turum, excipiendum iudicavimus.

Idcirco de plenitudine Apostolicae Nostrae potestatis praelaturam

territorialem Cametanensem evehimus ad gradum dioecesis, eodem servato

nomine ac territorio.

Huius novae dioecesis sedem in urbe statuimus in qua hucusque praela-

turae sedes exstitit eiusque templum ad gradum dignitatemque ecclesiae

Cathedralis evehimus, congruis iuribus et privilegiis concessis. Novam

dioecesanam communitatem suffraganeam constituimus Ecclesiae Metropo-

litanae Belemensis de Pará eiusque Episcopum pro tempore subdimus

metropolitico iuri Archiepiscopi illius Ecclesiae Metropolitanae. Cetera ad

normam iuris canonici expediantur.

Novae dioecesis Cametanensis Ordinarius et Pastor confirmatur, peritus

in eius populo regendo, Venerabilis Frater Iesus Maria Cizaurre Berdonces,

O.A.R., hactenus Episcopus Praelatus eiusdem dicionis.

Ad haec omnia perficienda destinamus Venerabilem Fratrem Ioannem

d’Aniello, Archiepiscopum titulo Paestumensem et in Brasilia Apostolicum

Nuntium, omnes necessarias et opportunas ei tribuentes facultates etiam

subdelegandi ad effectum de quo dicitur quemlibet ministrum in ecclesiastica

dignitate constitutum, onere iniuncto ad Congregationem pro Episcopis

authenticum exemplar actus eiusdem peractae exsecutionis remittendi.

Hanc denique Constitutionem Nostram tam nunc quam in posterum

ratam esse iubemus, contrariis quibuslibet minime obsistentibus.

Datum Romae, apud S. Petrum, die sexto mensis Februarii, anno Domini

bis millesimo tertio decimo, Pontificatus Nostri octavo.

e Tharsicius card. Bertone

Secretarius Status

Marcellus Rossetti, Protonot. Apost.

Franciscus Di Felice, Protonot. Apost.

Loco e Plumbi

In Secret. Status tab., n. 208.716

II

GAMBOMENSIS

Detracto a dioecesi Ouandoënsi districtu civili vulgo « Plateaux » nova dioecesis

in Congo constituitur, Gambomensis appellanda.

BENEDICTUS EPISCOPUS

servus servorum dei

ad perpetuam rei memoriam

Petrini muneris inter gravissima officia, quae Deo iubente suscepimus

gerenda, maximi momenti esse arbitramur Ecclesiarum statum aptius dispo-

nere atque ordinare: Nos enim non latet hac ratione animarum salutem ube-

riore fructu comparari reique catholicae magna incrementa in toto terrarum

orbe afferri. Qua de re, cum expostulatum sit ab Apostolica Sede, ut dioecesis

Ouandoënsis dismembrato territorio nova dioecesis conderetur, Nos, audito

Venerabili Fratre Ioanne Romaeo Pawłowski, in ea Natione Nuntio Aposto-

lico atque Archiepiscopo titulo Seinensi, item de consilio Congregationis pro

Gentium Evangelizatione, Apostolica auctoritate Nostra haec decernimus. A

dioecesi Ouandoënsi detrahimus hoc territorium, prout in praesens lege civili

circumscribitur, districtus civilis vulgo nuncupati « Plateaux », e quo novam

dioecesim constituimus, quae Gambomensis appellabitur a nomine urbis

Gamboma. In hac vero urbe Episcopus sedem collocabit in exstanti ibi paroe-

ciali templo, Deo in honorem « Sancti Pii X, Papae » dicato, cui omnia tum

iura tum privilegia concedimus templi Cathedralis. Novam Ecclesiam Sedi

Metropolitanae subicimus Brazzapolitanae tamquam suffraganeam, cuius

Praesuli, pro tempore metropolitico iuri Archiepiscopo, Episcopus Gambo-

mensis obnoxius erit. Cetera autem omnia secundum praescripta iuris

canonici temperentur. Volumus vero ut haec iussa Nostra exsequenda curet

Venerabilis Frater Ioannes Romaeus Pawłowski, quem diximus, vel qui

eo tempore, quo haec decreta ad rem adducentur, Apostolicae in Congo

Nuntiaturae praeerit. Qui autem negotium perfecerit, exactae rei documenta,

rite subscripta, cum primum fas erit, ad Congregationem pro Gentium

Evangelizatione mittet. Contrariis quibusvis causis neutiquam obsistentibus.

Datum Romae, apud S. Petrum, die altero et vicesimo mensis Februarii,

Cathedrae S. Petri Apostoli in festivitate, anno Domini bis millesimo tertio

decimo, Pontificatus Nostri octavo.

e Tharsicius card. Bertone

Secretarius Status

Marcellus Rossetti, Protonot. Apost.

Franciscus Di Felice, Protonot. Apost.

Loco e Plumbi

In Secret. Status tab., n. 208.896

III

PORTUS LEGUIZAMENSIS-SOLANENSIS

Vicariatus Apostolicus conditur in Columbia, Portus Leguizamensis-Solanensis

appellandus.

BENEDICTUS EPISCOPUS

servus servorum dei

ad perpetuam rei memoriam

Caritas Domini postulat ut aeternam vitam cunctis gentibus nuntiet

Ecclesia. Hac ratione sollicite fovere studemus ubique terrarum opus evan-

gelizationis, aptis etiam providentes ecclesiasticis constituendis structuris.

Cum vero expostulatum est ut in Columbia Vicariatus Apostolicus Sancti

Vincentii-Portus Leguizamensis divideretur, quo facilius et efficacius

spiritale bonum fidelium curaretur, Nos, proposito congruenter perpenso,

de consilio Congregationis pro Gentium Evangelizatione, habito quorum

interest favorabili voto, statuimus et decernimus constitutionem novi

Vicariatus Apostolici Portus Leguizamensis-Solanensis, qui eodem constet

territorio ac districtus civiles vulgo appellati « Leguı́zamo » et « Solano », a

priore Vicariatu Apostolico Sancti Vincentii-Portus Leguizamensis abstracti.

Omnia autem, quae ad christifidelium bonum pertinent novi Vicariatus

Apostolici, sollicitis curis Instituti Missionum a Consolata fiduciose concre-

dimus. Novum Vicariatum Apostolicum iurisdictioni memoratae Congrega-

tionis obnoxium constituimus.

Haec omnia diligenter ad expedienda Nuntium Apostolicum vel eum qui

curat Apostolicae Sedis negotia in Columbia delegamus; re tandem ad exitum

perducta, documenta apparentur, quorum sincera exempla ad Congregatio-

nem pro Gentium Evangelizatione sine mora mittantur. Contrariis rebus

quibusvis non obstantibus.

Datum Romae, apud S. Petrum, die uno et vicesimo mensis Februarii,

anno Domini bismillesimo tertio decimo, Pontificatus Nostri octavo.

e Tharsicius card. Bertone

Secretarius Status

Marcellus Rossetti, Protonot. Apost.

Franciscus Di Felice, Protonot. Apost.

Loco e Plumbi

In Secret. Status tab., n. 208.898

LITTERAE APOSTOLICAE

MOTU PROPRIO DATAE

De nonnullis mutationibus in normis ad electionem Romani Pontificis atti-

nentibus.

BENEDICTUS PP. XVI

Normas nonnullas per Apostolicas Litteras De aliquibus mutationibus in

normis de electione Romani Pontificis Motu Proprio die XI mensis Iunii anno

MMVII, tertio Nostri Pontificatus, datas, statuimus, quae, cum eas abrogarent

normas quae in numero 75 continentur Constitutionis Apostolicae Universi

Dominici gregis quam die XX mensis Februarii anno MCMXCVI Decessor Noster

beatus Ioannes Paulus II promulgavit, normam statuerunt, traditione

sancitam, ad quam, ut valida Summi Pontificis habeatur electio, duae

ex tribus partes suffragiorum omnium Cardinalium electorum praesentium

semper requiruntur.

Gravitate quidem considerata quo aptiore modo id evolvatur quod,

quamvis vario pondere, ad electionem attinet Romani Pontificis, potissimum

ad certam interpretationem et exsecutionem nonnullorum praeceptorum,

statuimus et decernimus ut quaedam normae Consitutionis Apostolicae

Universi Dominici gregis necnon ea quae in supra memoratis Apostolicis

Litteris Nos Ipsi statuimus, substituantur normis quae sequuntur:

35. Cardinalis elector nulla ratione vel causa a Summi Pontificis electione

activa et passiva excludi potest, vigentibus tamen iis omnibus quae sub

n. 40 et 75 huius Constitutionis statuuntur.

37. Praecipimus praeterea ut, ex quo Apostolica Sedes legitime vacat,

antequam Conclave incohetur, mora sit interponenda quindecim solidorum

dierum, facta tamen Cardinalium Collegio potestate Conclavis initium anti-

cipandi, si constat omnes Cardinales electores adesse, vel etiam proferendi per

aliquot dies, si graves obstant causae; tamen viginti diebus ad summum

elapsis ab initio Sedis vacantis, cuncti Cardinales electores praesentes ad

electionis negotium procedant.




































































































































































